
ΕΚ ΤΗΣ ΑΚΟΛΟΥΘΙΑΣ ΤΗΣ ΘΕΙΑΣ ΜΕΤΑΛΗΨΕΩΣ 
Εὐχὴ Ι΄. Ἁγίου Ἰωάννου τοῦ Χρυσοστόμου 

Πιστεύω, Κύριε, καὶ ὁμολογῶ, ὅτι σὺ εἶ ἀληθῶς ὁ Χριστός, ὁ Υἱὸς τοῦ 
Θεοῦ  τοῦ  ζῶντος,  ὁ  ἐλθὼν  εἰς  τὸν  κόσμον ἁμαρτωλοὺς  σῶσαι,  ὧν πρῶτος 
εἰμὶ ἐγώ. Ἔτι πιστεύω, ὅτι τοῦτο αὐτό ἐστι τὸ ἄχραντον Σῶμά σου καὶ τοῦτο 
αὐτό ἐστι τὸ τίμιον Αἶμά σου. Δέομαι οὖν σου· Ἐλέησόν με, καὶ συγχώρησόν 
μοι  τὰ  παραπτώματά  μου,  τὰ  ἑκούσια  καὶ  τὰ  ἀκούσια,  τὰ  ἐν  λόγῳ,  τὰ  ἐν 
ἔργῳ, τὰ ἐν γνώσει καὶ ἀγνοίᾳ· καὶ ἀξίωσόν με ἀκατακρίτως μετασχεῖν τῶν 
ἀχράντων σου Μυστηρίων,  εἰς  ἄφεσιν  ἁμαρτιῶν,  καὶ  εἰς  ζωὴν αἰώνιον.  Ἀ‐
μήν. 

Ἀπερχόμενος δὲ μεταλαβεῖν,  λέγε  τοὺς παρόντας στίχους Συμεὼν 
τοῦ Μεταφραστοῦ· 

Ἰδού, βαδίζω πρὸς θείαν Κοινωνίαν· 
Πλαστουργέ, μὴ φλέξῃς με τῇ μετουσίᾳ· 
Πῦρ γὰρ ὑπάρχεις τοὺς ἀναξίους φλέγον. 
Ἀλλ’ οὖν κάθαρον ἐκ πάσης με κηλῖδος. 

Εἶτα τὸ Τροπάριον· 
Τοῦ Δείπνου σου τοῦ μυστικοῦ, σήμερον, Υἱὲ Θεοῦ, κοινωνόν με παρά‐

λαβε· οὐ μὴ γὰρ τοῖς ἐχθροῖς σου τὸ Μυστήριον εἴπω· οὐ φίλημά σοι δώσω, 
καθάπερ ὁ Ἰούδας· ἀλλ’ ὡς ὁ Λῃστὴς ὁμολογῶ σοι· Μνήσθητί μου, Κύριε, ἐν 
τῇ βασιλείᾳ σου. 

Εἶτα τοὺς παρόντας στίχους· 
Θεουργὸν Αἷμα φρίξον, ἄνθρωπε, βλέπων· 
Ἄνθραξ γάρ ἐστι τοὺς ἀναξίους φλέγων· 
Θεοῦ τὸ Σῶμα καὶ θεοῖ με καὶ τρέφει· 
Θεοῖ τὸ πνεῦμα, τὸν δὲ νοῦν τρέφει ξένως. 
 

Καὶ τὰ Τροπάρια ταῦτα· 
Ἔθελξας πόθῳ με, Χριστέ, καὶ ἠλλοίωσας τῷ θείῳ σου ἔρωτι· ἀλλὰ κα‐

τάφλεξον πυρὶ ἀΰλῳ τὰς ἁμαρτίας μου, καὶ ἐμπλησθῆναι τῆς ἐν σοὶ τρυφῆς 
καταξίωσον, ἵνα τὰς δύο, σκιρτῶν μεγαλύνω, Ἀγαθέ, παρουσίας σου.  

Ἐν ταῖς λαμπρότησι τῶν Ἁγίων σου, πῶς εἰσελεύσομαι ὁ ἀνάξιος; Ἐὰν 
γὰρ τολμήσω συνεισελθεῖν εἰς τὸν νυμφῶνα, ὁ χιτών με ἐλέγχει, ὅτι οὐκ ἔ‐
στι τοῦ γάμου, καὶ δέσμιος ἐκβαλοῦμαι ὑπὸ τῶν Ἀγγέλων. Καθάρισον, Κύ‐
ριε, τὸν ῥύπον τῆς ψυχῆς μου, καὶ σῶσόν με, ὡς φιλάνθρωπος. 
 

Καὶ τὴν παροῦσαν Εὐχήν· 
Δέσποτα φιλάνθρωπε, Κύριε Ἰησοῦ Χριστέ, ὁ Θεός μου, μὴ εἰς κρῖμά ‐

μοι γένοιτο τὰ Ἅγια ταῦτα, διὰ τὸ ἀνάξιον εἶναί με, ἀλλ’ εἰς κάθαρσιν καὶ ἁ‐
γιασμὸν ψυχῆς τε καὶ σώματος, καὶ εἰς ἀῤῥαβῶνα τῆς μελλούσης ζωῆς καὶ 
βασιλείας. Ἐμοὶ δὲ τῷ προσκολλᾶσθαι τῷ Θεῷ ἀγαθόν ἐστι· τίθεσθαι ἐν τῷ 
Κυρίῳ τὴν ἐλπίδα τῆς σωτηρίας μου. 
 

Καὶ πάλιν· 
Τοῦ Δείπνου σου τοῦ μυστικοῦ, σήμερον, Υἱὲ Θεοῦ, κοινωνόν με παρά‐

λαβε· οὐ μὴ γὰρ τοῖς ἐχθροῖς σου τὸ Μυστήριον εἴπω· οὐ φίλημά σοι δώσω, 
καθάπερ ὁ Ἰούδας· ἀλλ’ ὡς ὁ Λῃστὴς ὁμολογῶ σοι· Μνήσθητί μου, Κύριε, ἐν 
τῇ βασιλείᾳ σου. 

ΑΚΟΛΟΥΘΙΑ ΤΩΝ ΤΥΠΙΚΩΝ 
Ψαλμὸς ΡΒ΄ (102) 
Ἦχος πλ. α΄. 

Εὐλόγει, ἡ ψυχή μου, τὸν Κύριον. Εὐλογητὸς εἶ, Κύριε. 
Εὐλόγει, ἡ ψυχή μου, τὸν Κύριον, καὶ πάντα τὰ ἐντός μου τὸ ὄνομα τὸ 

ἅγιον αὐτοῦ. 
Εὐλόγει, ἡ ψυχή μου, τὸν Κύριον, καὶ μὴ ἐπιλανθάνου πάσας τὰς ἀντα‐

ποδόσεις αὐτοῦ. 
Τὸν εὐϊλατεύοντα πάσας τὰς ἀνομίας σου, τὸν ἰώμενον πάσας τὰς νό‐

σους σου. 
Τὸν λυτρούμενον ἐκ φθορᾶς τὴν ζωήν σου, τὸν στεφανοῦντά σε ἐν ἐ‐

λέει καὶ οἰκτιρμοῖς. 
Τὸν ἐμπιπλῶντα ἐν ἀγαθοῖς τὴν ἐπιθυμίαν σου· ἀνακαινισθήσεται ὡς 

ἀετοῦ ἡ νεότης σου. 
Ποιῶν ἐλεημοσύνας ὁ Κύριος, καὶ κρῖμα πᾶσι τοῖς ἀδικουμένοις. 
Ἐγνώρισε τὰς ὁδοὺς αὐτοῦ τῷ Μωϋσῇ, τοῖς υἱοῖς Ἰσραὴλ τὰ θελήματα 

αὐτοῦ. 
Οἰκτίρμων καὶ ἐλεήμων ὁ Κύριος, μακρόθυμος καὶ πολυέλεος· οὐκ εἰς 

τέλος ὀργισθήσεται, οὐδὲ εἰς τὸν αἰῶνα μηνιεῖ. 
Οὐ κατὰ  τὰς ἀνομίας ἡμῶν  ἐποίησεν ἡμῖν,  κατὰ  τὰς ἁμαρτίας  ἡμῶν 

ἀνταπέδωκεν ἡμῖν. 
Ὅτι κατὰ τὸ ὕψος τοῦ οὐρανοῦ ἀπὸ τῆς γῆς, ἐκραταίωσε Κύριος τὸ ἔ‐

λεος αὐτοῦ ἐπὶ τοὺς φοβουμένους αὐτόν.  
Καθόσον ἀπέχουσιν ἀνατολαὶ ἀπὸ δυσμῶν, ἐμάκρυνεν ἀφ’ ἡμῶν τὰς 

ἀνομίας ἡμῶν. 
Καθὼς οἰκτείρει πατὴρ υἱούς, ᾠκτείρησε Κύριος τοὺς φοβουμένους αὐ‐

τόν, ὅτι αὐτὸς ἔγνω τὸ πλάσμα ἡμῶν, ἐμνήσθη ὅτι χοῦς ἐσμεν. 
Ἄνθρωπος, ὡσεὶ χόρτος αἱ ἡμέραι αὐτοῦ, ὡσεὶ ἄνθος τοῦ ἀγροῦ, οὕτως 

ἐξανθήσει. 
Ὅτι πνεῦμα διῆλθεν ἐν αὐτῷ, καὶ οὐχ ὑπάρξει, καὶ ἐπιγνώσεται ἔτι τὸν 

τόπον αὐτοῦ. 
Τὸ δὲ ἔλεος τοῦ Κυρίου ἀπὸ τοῦ αἰῶνος,  καὶ  ἕως τοῦ αἰῶνος ἐπὶ  τοὺς 

φοβουμένους αὐτόν. 
Καὶ ἡ δικαιοσύνη αὐτοῦ ἐπὶ υἱοῖς υἱῶν, τοῖς φυλάσσουσι τὴν διαθήκην 

αὐτοῦ, καὶ μεμνημένοις τῶν ἐντολῶν αὐτοῦ τοῦ ποιῆσαι αὐτάς. 
Κύριος ἐν τῷ οὐρανῷ ἡτοίμασε τὸν θρόνον αὐτοῦ, καὶ ἡ βασιλεία αὐ‐

τοῦ πάντων δεσπόζει. 
Εὐλογεῖτε τὸν Κύριον, πάντες οἱ Ἄγγελοι αὐτοῦ, δυνατοὶ ἰσχύϊ, ποιοῦν‐

τες τὸν λόγον αὐτοῦ, τοῦ ἀκοῦσαι τῆς φωνῆς τῶν λόγων αὐτοῦ. 
Εὐλογεῖτε τὸν Κύριον, πᾶσαι αἱ δυνάμεις αὐτοῦ, λειτουργοὶ αὐτοῦ, ποι‐

οῦντες τὸ θέλημα αὐτοῦ. 
Εὐλογεῖτε τὸν Κύριον, πάντα τὰ ἔργα αὐτοῦ, ἐν παντὶ τόπῳ τῆς δεσπο‐

τείας αὐτοῦ, εὐλόγει, ἡ ψυχή μου, τὸν Κύριον. 
 

Εἶτα.   Ἦχος β 
Δόξα τῷ Πατρί, καὶ τῷ Υἱῷ, καὶ τῷ Ἁγίῳ Πνεύματι. 

Ψαλμὸς ΡΜΕ΄ (145) 
Αἴνει, ἡ ψυχή μου, τὸν Κύριον αἰνέσω Κύριον ἐν τῇ ζωῇ μου, ψαλῶ τῷ 

Θεῷ μου ἕως ὑπάρχω. 

Μὴ πεποίθατε ἐπ’ ἄρχοντας, ἐπὶ ἀνθρώπων, οἷς ἔστι σωτηρία. 
Ἐξελεύσεται τὸ πνεῦμα αὐτοῦ, καὶ ἐπιστρέψει εἰς τὴν γῆν αὐτοῦ. 
Ἐν ἐκείνῃ τῇ ἡμέρᾳ ἀπολοῦνται πάντες οἱ διαλογισμοὶ αὐτοῦ. 
Μακάριος, ὁ Θεός· Ἰακὼβ βοηθὸς αὐτοῦ, ἡ ἐλπὶς αὐτοῦ ἐπὶ Κύριον τὸν 

Θεὸν αὐτοῦ. 
Τὸν ποιήσαντα τὸν οὐρανὸν καὶ τὴν γῆν, τὴν θάλασσαν καὶ πάντα τὰ 

ἐν αὐτοῖς. 
Τὸν φυλάσσοντα ἀλήθειαν εἰς τὸν αἰῶνα, ποιοῦντα κρῖμα τοῖς ἀδικου‐

μένοις, διδόντα τροφὴν τοῖς πεινῶσι. 
Κύριος λύει πεπεδημένους· Κύριος σοφοῖ τυφλούς· Κύριος ἀνορθοῖ κα‐

τεῤῥαγμένους· Κύριος ἀγαπᾶ δικαίους· Κύριος φυλάσσει τοὺς προσηλύτους. 
Ὀρφανὸν καὶ χήραν ἀναλήψεται, καὶ ὁδὸν ἁμαρτωλῶν ἀφανιεῖ. 
Βασιλεύσει Κύριος εἰς τὸν αἰῶνα, ὁ Θεός σου, Σιών, εἰς γενεὰν καὶ γε‐

νεάν. 
Καὶ νῦν. 

Μνήσθητι ἡμῶν, Κύριε, ὅταν ἔλθῃς ἐν τῇ βασιλείᾳ σου. 
Μνήσθητι ἡμῶν, Δέσποτα, ὅταν ἔλθῃς ἐν τῇ βασιλείᾳ σου. 
Μνήσθητι ἡμῶν, Ἅγιε, ὅταν ἔλθῃς ἐν τῇ βασιλείᾳ σου. 
Χορὸς ὁ ἐπουράνιος ὑμνεῖ σε καὶ λέγει· Ἅγιος, Ἅγιος, Ἅγιος, Κύριος Σα‐

βαώθ, πλήρης ὁ οὐρανὸς καὶ ἡ γῆ τῆς δόξης σου. 
Στίχος.  Προσέλθετε  πρὸς  αὐτόν,  καὶ  φωτίσθητε,  καὶ  τὰ  πρόσωπα  ἡ‐

μῶν οὐ μὴ καταισχυνθῇ. 
Χορὸς ὁ ἐπουράνιος σε καὶ λέγει· Ἅγιος, Ἅγιος, Ἅγιος, Κύριος Σαβαώθ, 

πλήρης ὁ οὐρανὸς καὶ ἡ γῆ τῆς δόξης σου. 
Δόξα. 

Χορὸς ἁγίων Ἀγγέλων καὶ Ἀρχαγγέλων, μετὰ πασῶν τῶν ἐπουρανίων 
Δυνάμεων,  σε  καὶ  λέγει·  Ἅγιος,  Ἅγιος,  Ἅγιος,  Κύριος  Σαβαώθ,  πλήρης  ὁ 
οὐρανὸς καὶ ἡ γῆ τῆς δόξης σου. 

Καὶ νῦν. 
Ἄνες, ἄφες, συγχώρησον ὁ Θεός,  τὰ παραπτώματα ἡμῶν,  τὰ ἑκούσια 

καὶ τὰ ἀκούσια, τὰ ἐν ἔργῳ καὶ λόγῳ, τὰ ἐν γνώσει καὶ ἀγνοίᾳ, τὰ ἐν νυκτὶ 
καὶ ἡμέρᾳ, τὰ κατὰ νοῦν καὶ διάνοιαν· τὰ πάντα ἡμῖν συγχώρησον, ὡς ἀγα‐
θὸς καὶ φιλάνθρωπος. 
 

Τὸ Κοντάκιον τῆς Μεταμορφώσεως. 
Ἦχος βαρύς. 

Ἐπὶ τοῦ ὄρους μετεμορφώθης, καί ὡς ἐχώρουν οἱ μαθηταί σου, τὴν δό‐
ξαν σου, Χριστὲ ὁ Θεός, ἐθεάσαντο· ἵνα, ὅταν σὲ ἴδωσι σταυρούμενον, τὸ μὲν 
πάθος  νοήσωσιν  ἑκούσιον,  τῷ  δὲ  κόσμῳ  κηρύξωσιν,  ὅτι  σὺ  ὑπάρχεις  ἀλη‐
θῶς, τοῦ Πατρὸς τὸ ἀπαύγασμα. 

Κύριε, ἐλέησον (ιβ΄). 
 

Ὁ Προεστὼς τὴν παροῦσαν εὐχήν. 
Παναγία Τριάς, τὸ ὁμοούσιον κράτος, ἡ ἀδιαίρετος βασιλεία, ἡ πάντων 

τῶν ἀγαθῶν αἰτία, εὐδόκησον δὴ καὶ ἐπ’ ἐμοὶ τῷ ἁμαρτωλῷ· στήριξον, συνέ‐
τισον  τὴν  καρδίαν  μου,  καὶ  πᾶσαν  περίελέ  μου  τὴν  βεβηλότητα·  φώτισόν 
μου τὴν διάνοιαν, ἵνα διὰ παντὸς δοξάζω, ὑμνῶ, προσκυνῶ καὶ λέγω· Εἷς Ἅ‐
γιος, εἷς Κύριος, Ἰησοῦς Χριστός, εἰς δόξαν Θεοῦ Πατρός. Ἀμήν. 

Ψαλμὸς ΛΓ΄ (33) 
Εὐλογήσω τὸν Κύριον ἐν παντὶ καιρῷ, διὰ παντὸς ἡ αἴνεσις αὐτοῦ ἐν 

τῷ στόματί μου. 
Ἐν τῷ Κυρίῳ ἐπαινεθήσεται ἡ ψυχή μου· ἀκουσάτωσαν πρᾳεῖς καὶ εὐ‐

φρανθήτωσαν. 
Μεγαλύνατε τὸν Κύριον σὺν ἐμοί, καὶ ὑψώσωμεν τὸ ὄνομα αὐτοῦ ἐπὶ 

τὸ αὐτό. 
Ἐξεζήτησα τὸν Κύριον, καὶ ἐπήκουσέ μου, καὶ ἐκ πασῶν τῶν θλίψεών 

μου ἐῤῥύσατό με. 
Προσέλθετε πρὸς αὐτὸν καὶ φωτίσθητε, καὶ τὰ πρόσωπα ὑμῶν οὐ μὴ 

καταισχυνθῇ. 
Οὗτος ὁ πτωχὸς ἐκέκραξε, καὶ ὁ Κύριος εἰσήκουσεν αὐτοῦ καὶ ἐκ πα‐

σῶν τῶν θλίψεων αὐτοῦ ἔσωσεν αὐτόν. 
Παρεμβαλεῖ Ἄγγελος Κυρίου κύκλῳ τῶν φοβουμένων αὐτόν, καὶ ῥύσε‐

ται αὐτούς. 
Γεύσασθε  καὶ  ἴδετε,  ὅτι  χρηστὸς  ὁ Κύριος·  μακάριος  ἀνήρ,  ὃς  ἐλπίζει 

ἐπ’ αὐτόν. 
Φοβήθητε τὸν Κύριον πάντες ἅγιοι αὐτοῦ· ὅτι οὐκ ἔστιν ὑστέρημα τοῖς 

φοβουμένοις αὐτόν. 
Πλούσιοι  ἐπτώχευσαν καὶ  ἐπείνασαν·  δὲ  ἐκζητοῦντες τὸν Κύριον οὐκ 

ἐλαττωθήσονται παντὸς ἀγαθοῦ. 
Δεῦτε, τέκνα, ἀκούσατέ μου· φόβον Κυρίου διδάξωὑμᾶς. 
Τίς ἐστιν ἄνθρωπος ὁ θέλων, ζωὴν ἀγαπῶν, ἡμέρας ἰδεῖν ἀγαθάς; 
Παῦσον τὴν γλῶσσάν σου ἀπὸ κακοῦ, καὶ χείλη σου τοῦ μὴ λαλῆσαι 

δόλον. 
Ἔκκλινον ἀπὸ κακοῦ, καὶ ποίησον ἀγαθόν· ζήτησον εἰρήνην, καὶ δίω‐

ξον αὐτήν. 
Ὀφθαλμοὶ Κυρίου ἐπὶ δικαίους, καὶ ὦτα Αὐτοῦ εἰς δέησιν αὐτῶν. 
Πρόσωπον δὲ Κυρίου ἐπὶ ποιοῦντας κακά, τοῦ ἐξολοθρεῦσαι ἐκ γῆς τὸ 

μνημόσυνον αὐτῶν. 
Ἐκέκραξαν  οἱ  δίκαιοι,  καὶ  ὁ Κύριος  εἰσήκουσεν αὐτῶν,  καὶ  ἐκ πασῶν 

τῶν θλίψεων αὐτῶν ἐῤῥύσατο αὐτούς. 
Ἐγγὺς  Κύριος  τοῖς  συντετριμμένοις  τὴν  καρδίαν,  καὶ  τοὺς  ταπεινοὺς 

τῷ πνεύματι σώσει. 
Πολλαὶ αἱ θλίψεις τῶν δικαίων, καὶ ἐκ πασῶν αὐτῶν ῥύσεται αὐτοὺς ὁ 

Κύριος. 
Φυλάσσει Κύριος πάντα τὰ ὀστᾶ αὐτῶν· ἓν ἐξ αὐτῶν οὐ συντριβήσεται. 
Θάνατος ἁμαρτωλῶν πονηρός,  καὶ μισοῦντες  τὸν  δίκαιον πλημμελή‐

σουσι. 
Λυτρώσεται  Κύριος  ψυχὰς  δούλων  αὐτοῦ,  καὶ  οὐ  μὴ  πλημμελήσουσι 

πάντες ἐλπίζοντες ἐπ’ αὐτόν. 
Ψαλμὸς ΡΜΔ΄ (144) 

Ὑψώσω σε, ὁ Θεός μου, ὁ Βασιλεύς μου, καὶ εὐλογήσωτὸ ὄνομά σου εἰς 
τὸν αἰῶνα, καὶ εἰς τὸν αἰῶνα τοῦ αἰῶνος. 

Καθ’  ἑκάστην ἡμέραν εὐλογήσω σε, καὶ αἰνέσω τὸ ὄνομά σου εἰς τὸν 
αἰῶνα, καὶ εἰς τὸν αἰῶνα τοῦ αἰῶνος. 

Μέγας Κύριος, καὶ αἰνετὸς σφόδρα, καὶ τῆς μεγαλωσύνης αὐτοῦ οὐκ ἔ‐
στι πέρας. 

Γενεὰ καὶ γενεὰ ἐπαινέσει τὰ ἔργα σου, καὶ τὴν δύναμίν σου ἀπαγγε‐
λοῦσι. 

Τὴν μεγαλοπρέπειαν τῆς δόξης τῆς ἁγιωσύνης σου λαλήσουσι, καὶ τὰ 
θαυμάσιά σου διηγήσονται. 

Καὶ τὴν δύναμιν τῶν φοβερῶν σου ἐροῦσι, καὶ τὴν μεγαλωσύνην σου ‐
διηγήσονται. 

Μνήμην τοῦ πλήθους τῆς χρηστότητός σου ἐξερεύξονται, καὶ τῇ δικαι‐
οσύνῃ σου ἀγαλλιάσονται. 

Οἰκτίρμων καὶ ἐλεήμων ὁ Κύριος, μακρόθυμος καὶ πολυέλεος. 
Χρηστὸς  Κύριος  τοῖς  σύμπασι,  καὶ  οἱ  οἰκτιρμοὶ  αὐτοῦ  ἐπὶ  πάντα  τὰ 

ἔργα αὐτοῦ. 
Ἐξομολογησάσθωσάν σοι, Κύριε, πάντα τὰ ἔργα σου, καὶ ὅσιοί σου εὐ‐

λογησάτωσάν σοι. 
Δόξαν τῆς βασιλείας σου ἐροῦσι, καὶ τὴν δυναστείαν σου λαλήσουσι. 
Τοῦ  γνωρίσαι  τοῖς  υἱοῖς  τῶν ἀνθρώπων  τὴν  δυναστείαν  σου,  καὶ  τὴν 

δόξαν τῆς μεγαλοπρεπείας τῆς βασιλείας σου. 
Ἡ βασιλεία σου βασιλεία πάντων τῶν αἰώνων, καὶ ἡ δεσποτεία σου ἐν 

πάσῃ γενεᾷ καὶ γενεᾷ. 
Πιστὸς Κύριος ἐν πᾶσι τοῖς λόγοις αὐτοῦ, καὶ ὅσιος ἐν πᾶσι τοῖς ἔργοις 

αὐτοῦ. 
Ὑποστηρίζει Κύριος πάντας τοὺς καταπίπτοντας, καὶ ἀνορθοῖ πάντας 

τοὺς κατεῤῥαγμένους. 
Οἱ ὀφθαλμοὶ πάντων εἰς σὲ ἐλπίζουσι, καὶ σὺ δίδως τὴν τροφήν αὐτῶν 

ἐν εὐκαιρίᾳ. 
Ἀνοίγεις σὺ τὴν χεῖρά σου, καὶ ἐμπιπλᾷς πᾶν ζῷον εὐδοκίας. 
Δίκαιος Κύριος ἐν πάσαις ταῖς ὁδοῖς αὐτοῦ, καὶ ὅσιος ἐν πᾶσι τοῖς ἔρ‐

γοις αὐτοῦ. 
Ἐγγὺς Κύριος πᾶσι τοῖς ἐπικαλουμένοις αὐτόν, πᾶσι τοῖς ἐπικαλουμέ‐

νοις αὐτὸν ἐν ἀληθείᾳ. 
Θέλημα τῶν φοβουμένων αὐτὸν ποιήσει, καὶ τῆς δεήσεως αὐτῶν εἰσα‐

κούσεται καὶ σῴσει αὐτούς. 
Φυλάσσει Κύριος πάντας τοὺς ἀγαπῶντας αὐτόν, καὶ πάντας τοὺς ἁ‐

μαρτωλοὺς ἐξολοθρεύσει. 
Αἴνεσιν Κυρίου λαλήσει τὸ στόμα μου, καὶ εὐλογείτω πᾶσα σὰρξ τὸ ὄ‐

νομα τὸ ἅγιον αὐτοῦ εἰς τὸν αἰῶνα, καὶ εἰς τὸν αἰῶνα τοῦ αἰῶνος. 
Οἱ Ψάλται· Τὸ Κοινωνικὸν τῆς ἡμέρας. 

Μετὰ τὴν τῶν ἀδελφῶν Μετάληψιν τῶν Ἀχράντων Μυστηρίων· 
Ἀμήν. Ἀμήν. Εἰς ἄφεσιν ἁμαρτιῶν καὶ ζωὴν τὴν αἰώνιον. Πληρωθήτω 

τὸ στόμα ἡμῶν αἰνέσεώς σου, Κύριε, ὅπως ὑμνήσωμεν τὴν δόξαν σου, ὅτι ἠ‐
ξίωσας  ἡμᾶς  μετασχεῖν  τῶν  ἁγίων,  ἀχράντων  καὶ  ἀθανάτων  σου Μυστη‐
ρίων· στήριξον ἡμᾶς ἐν τῷ σῷ ἁγιασμῷ, ὅλην τὴν ἡμέραν μελετᾷν τὴν δικαι‐
οσύνην σου. Ἀλληλούϊα. Ἀλληλούϊα. Ἀλληλούϊα. 

 
Τροπάρια μνημοσύνου κεκοιμημένων.  

Ἦχος δ΄. 
Μετὰ πνευμάτων δικαίων τετελειωμένων, τὰς ψυχὰς τῶν δούλων σου, 

Σῶτερ, ἀνάπαυσον· φυλάττων αὐτὰς εἰς τὴν μακαρίαν ζωήν, τὴν παρὰ σοὶ 
φιλάνθρωπε. 

Εἰς τὴν κατάπαυσίν σου, ὅπου πάντες οἱ Ἅγιοί σου ἀναπαύονται, ἀνά‐
παυσον καὶ τὰς ψυχὰς τῶν δούλων σου, ὅτι μόνος ὑπάρχεις ἀθάνατος. 

Δόξα. 
Σὺ εἶ ὁ Θεὸς ἡμῶν, ὁ καταβὰς εἰς ᾅδην, καὶ τὰς ὀδύνας λύσας τῶν πε‐

πεδημένων· αὐτὸς καὶ τὰς ψυχὰς τῶν δούλων σου Σῶτερ ἀνάπαυσον. 
Καὶ νῦν.  Θεοτοκίον. 

Ἡ μόνη ἁγνὴ καὶ ἄχραντος Παρθένος, ἡ Θεὸν ἀσπόρως κυήσασα, πρέ‐
σβευε ὑπὲρ τοῦ ἐλεηθῆναι, καὶ συγχωρηθῆναι τὰς ψυχὰς τῶν προαναπαυ‐
σαμένων δούλων σου. 

 
ΕΥΧΑΡΙΣΤΙΑ ΜΕΤΑ ΤΗΝ ΘΕΙΑΝ ΜΕΤΑΛΗΨΙΝ 

Στίχοι προτρεπτικοί. 
Ἐπὰν δὲ τύχῃς τῆς καλῆς μετουσίας 
Τῶν ζωοποιῶν μυστικῶν δωρημάτων, 
Ὕμνησον εὐθύς, εὐχαρίστησον μέγα, 
Καὶ τάδε θερμῶς, ἐκ ψυχῆς Θεῷ λέγε· 
Δόξα σοι, ὁ Θεός. Δόξα σοι, ὁ Θεός. Δόξα σοι, ὁ Θεός. 
 

Καὶ εὐθὺς τὰς ἑπομένας εὐχαριστηρίους Εὐχάς. 
Ἀνωνύμου 

Εὐχαριστῶ σοι,  ὁ Θεός μου,  ὅτι οὐκ ἀπώσω με τὸν ἁμαρτωλόν, ἀλλὰ 
κοινωνόν με γενέσθαι τῶν ἁγιασμάτων σου κατηξίωσας. Εὐχαριστῶ σοι, ὅτι 
με τὸν ἀνάξιον μεταλαβεῖν τῶν ἀχράντων σου καὶ ἐπουρανίων δωρεῶν κα‐
τηξίωσας. Ἀλλά, Δέσποτα φιλάνθρωπε, ὁ ὑπὲρ ἡμῶν ἀποθανών τε καὶ ἀνα‐
στάς, καὶ χαρισάμενος ἡμῖν τὰ φρικτὰ ταῦτα καὶ ζωοποιά σου Μυστήρια, ἐπ’ 
εὐεργεσίᾳ  καὶ  ἁγιασμῷ  τῶν ψυχῶν καὶ  τῶν σωμάτων ἡμῶν,  δὸς  γενέσθαι 
ταῦτα κἀμοὶ  εἰς  ἴασιν ψυχῆς τε καὶ σώματος,  εἰς ἀποτροπὴν παντὸς ἐναν‐
τίου, εἰς φωτισμὸν τῶν ὀφθαλμῶν τῆς καρδίας μου, εἰς εἰρήνην τῶν ψυχικῶν 
μου δυνάμεων, εἰς πίστιν ἀκαταίσχυντον, εἰς ἀγάπην ἀνυπόκριτον, εἰς πλη‐
σμονὴν σοφίας, εἰς περιποίησιν τῶν ἐντολῶν σου, εἰς προσθήκην τῆς θείας 
σου χάριτος, καὶ τῆς σῆς βασιλείας οἰκείωσιν· ἵνα ἐν τῷ ἁγιασμῷ σου δι’ αὐ‐
τῶν  φυλαττόμενος,  τῆς  σῆς  χάριτος  μνημονεύω  διὰ  παντός,  καὶ  μηκέτι  ἐ‐
μαυτῷ ζῶ, ἀλλὰ σοὶ τῷ ἡμετέρῳ Δεσπότῃ καὶ εὐεργέτῃ. Καὶ οὕτω τοῦ τῇδε 
βίου ἀπάρας ἐπ’ ἐλπίδι ζωῆς αἰωνίου, εἰς τὴν ἀΐδιον καταντήσω ἀνάπαυσιν, 
ἔνθα ὁ τῶν ἑορταζόντων ἦχος ὁ ἀκατάπαυστος, καὶ ἡ ἀπέραντος ἡδονὴ τῶν 
καθορώντων τοῦ σοῦ προσώπου τὸ κάλλος τὸ ἄῤῥητον. Σὺ γὰρ εἶ τὸ ὄντως ἐ‐
φετόν, καὶ ἡ ἀνέκφραστος εὐφροσύνη τῶν ἀγαπώντων σε, Χριστὲ ὁ Θεὸς ἡ‐
μῶν, καὶ σὲ ὑμνεῖ πᾶσα ἡ κτίσις εἰς τοὺς αἰῶνας. Ἀμήν. 
 

Τοῦ ΜεγάλουΒασιλείου 
Δέσποτα Χριστέ,  ὁ Θεός,  Βασιλεῦ  τῶν αἰώνων,  καὶ Δημιουργὲ  τῶν ἁ‐

πάντων, εὐχαριστῶ σοι ἐπὶ πᾶσιν, οἷς παρέσχου μοι ἀγαθοῖς, καὶ ἐπὶ τῇ Με‐
ταλήψει  τῶν ἀχράντων καὶ  ζωοποιῶν σου Μυστηρίων.  Δέομαι  οὖν σου,  ἀ‐
γαθὲ καὶ φιλάνθρωπε· φύλαξόν με ὑπὸ τὴν σκέπην σου, καὶ ἐν τῇ τῶν πτε‐
ρύγων σου σκιᾷ· καὶ δώρησαί μοι ἐν καθαρῷ συνειδότι, μέχρις ἐσχάτης μου ‐
ἀναπνοῆς, ἐπαξίως μετέχειν τῶν ἁγιασμάτων σου, εἰς ἄφεσιν ἁμαρτιῶν, καὶ 
εἰς ζωὴν τὴν αἰώνιον. Σὺ γὰρ εἶ ὁ ἄρτος τῆς ζωῆς, ἡ πηγὴ τοῦ ἁγιασμοῦ, ὁ 
δοτὴρ τῶν ἀγαθῶν· καὶ σοὶ τὴν δόξαν ἀναπέμπομεν, σὺν τῷ Πατρί, καὶ τῷ 
Ἁγίῳ Πνεύματι, νῦν, καὶ ἀεί, καὶ εἰς τοὺς αἰῶνας τῶν αἰώνων. Ἀμήν. 

             Συμεὼν τοῦ Μεταφραστοῦ 
Ὁ δοὺς τροφήν μοι σάρκα σὴν ἑκουσίως, 
ὁ πῦρ ὑπάρχων, καὶ φλέγων ἀναξίους, 
μὴ δὴ καταφλέξῃς με, μή, πλαστουργέμου· 
μᾶλλον δίελθε πρὸς μελῶν μου συνθέσεις, 
εἰς πάντας ἁρμούς, εἰς νεφρούς, εἰς καρδίαν. 
Φλέξον δ’ ἀκάνθας τῶν ὅλων μου πταισμάτων· 
ψυχὴν κάθαρον, ἁγίασον τὰς φρένας· 
τὰς ἰγνύας στήριξον ὀστέοις ἅμα· 
αἰσθήσεων φώτισον ἁπλῆν πεντάδα· 
ὅλον με τῷ σῷ συγκαθήλωσον φόβῳ. 
Ἀεὶ σκέπε, φρούρει τε καὶ φύλαττέ με 
ἐκ παντὸς ἔργου καὶ λόγου ψυχοφθόρου. 
Ἅγνιζε, καὶ κάθαρε, καὶ ῥύθμιζέ με· 
κάλλυνε, συνέτιζε, καὶ φώτιζέ με· 
δεῖξόν με σὸν σκήνωμα Πνεύματος μόνου, 
καὶ μηκέτι σκήνωμα τῆς ἁμαρτίας· 
ἵν’ ὡς σὸν οἶκον, εἰσόδῳ κοινωνίας,  
ὡς πῦρ με φεύγῃ πᾶς κακοῦργος, πᾶν πάθος. 
Πρέσβεις φέρω σοι πάντας ἡγιασμένους,  
τὰς ταξιαρχίας τε τῶν Ἀσωμάτων, 
τὸν Πρόδρομόν σου, τοὺς σοφοὺς Ἀποστόλους, 
πρὸς τοῖς δε, σὴν ἄχραντον ἁγνὴν Μητέρα· 
ὧν τὰς λιτάς, εὔσπλαγχνε, δέξαι, Χριστέ μου, 
καὶ φωτὸς παῖδα τὸν σὸν ἔργασαι λάτριν. 
Σὺ γὰρ ὑπάρχεις ἁγιασμὸς καὶ μόνος 
ἡμῶν, ἀγαθέ, τῶν ψυχῶν καὶ λαμπρότης· 
καὶ σοὶ πρεπόντως, ὡς Θεῷ καὶ Δεσπότῃ,  
δόξαν ἅπαντες πέμπομεν καθ’ ἡμέραν.  
 

Ἀνωνύμου 
Τὸ Σῶμά σου τὸ ἅγιον, Κύριε Ἰησοῦ Χριστὲ ὁ Θεὸς ἡμῶν, γένοιτό μοι 

εἰς ζωὴν αἰώνιον, καὶ τὸ Αἶμά σου τὸ τίμιον, εἰς ἄφεσιν ἁμαρτιῶν. Γένοιτο δέ 
μοι ἡ εὐχαριστία αὕτη εἰς χαράν, ὑγείαν καὶ εὐφροσύνην· καὶ ἐν τῇ φοβερᾷ 
καὶ  δευτέρᾳ ἐλεύσει σου ἀξίωσόν με  τὸν ἁμαρτωλὸν στῆναι  ἐκ δεξιῶν τῆς 
σῆς δόξης, πρεσβείαις τῆς παναχράντου σου Μητρός, καὶ πάντων σου τῶν 
Ἁγίων. Ἀμήν. 

Ἀνωνύμου 
εἰς τὴν Ὑπεραγίαν Θεοτόκον 

Παναγία Δέσποινα, Θεοτόκε,  τὸ φῶς  τῆς  ἐσκοτισμένης μου ψυχῆς,  ἡ 
ἐλπίς,  ἡ  σκέπη,  ἡ  καταφυγή,  ἡ  παραμυθία,  τὸ  ἀγαλλίαμά μου,  εὐχαριστῶ 
σοι, ὅτι ἠξίωσάς με τὸν ἀνάξιον κοινωνὸν γενέσθαι τοῦ ἀχράντου Σώματος 
καὶ τοῦ Τιμίου Αἵματος τοῦ Υἱοῦ σου. Ἀλλ’ ἡ τεκοῦσα τὸ ἀληθινὸν φῶς, φώ‐
τισόν μου τοὺς νοητοὺς ὀφθαλμοὺς τῆς καρδίας· ἡ τὴν πηγὴν τῆς ἀθανασίας 
κυήσασα, ζωοποίησόν με τὸν τεθανατωμένον τῇ ἁμαρτίᾳ· ἡ τοῦ ἐλεήμονος 
Θεοῦ φιλεύσπλαγχνος Μήτηρ, ἐλέησόν με, καὶ δὸς κατάνυξιν καὶ συντριβὴν 
ἐν τῇ καρδίᾳ μου, καὶ ταπείνωσιν ἐν τοῖς διανοήμασί μου, καὶ ἀνάκλησιν ἐν 
ταῖς  αἰχμαλωσίαις  τῶν  λογισμῶν  μου.  Καὶ  ἀξίωσόν  με,  μέχρι  τελευταίας 
μου ἀναπνοῆς, ἀκατακρίτως ὑποδέχεσθαι τῶν ἀχράντων Μυστηρίων τὸν ἁ‐

γιασμόν,  εἰς  ἴασιν ψυχῆς  τε καὶ σώματος·  καὶ παράσχου μοι  δάκρυα μετα‐
νοίας καὶ ἐξομολογήσεως, εἰς τὸ ὑμνεῖν καὶ δοξάζειν σε πάσας τὰς ἡμέρας 
τῆς ζωῆς μου.  

Ὅτι  εὐλογημένη  καὶ  δεδοξασμένη  ὑπάρχεις  εἰς  τοὺς  αἰῶνας.  Ἀμήν. 
(Ἐκ γ΄). 

Εἶτα.  
Ὁ Προεστὼς ἢ ὁ Ἱερεύς, τὴν παροῦσαν εὐχὴν. 

Νῦν ἀπολύεις τὸν δοῦλόν σου, Δέσποτα,  κατὰ τὸ ῥῆμάσου ἐν εἰρήνῃ· 
ὅτι  εἶδον  οἱ  ὀφθαλμοί  μου  τὸ  σωτήριόν  σου,  ὃ  ἡτοίμασας  κατὰ  πρόσωπον 
πάντων τῶν λαῶν· φῶς εἰς ἀποκάλυψιν ἐθνῶν, καὶ δόξαν λαοῦ σου Ἰσραήλ. 

Τρισάγιον.  Δόξα...  Καὶ  νῦν...  Παναγία  Τριὰς  ...  Κύριε,  ἐλέησον  (γ΄). 
Δόξα ... Καὶ νῦν ... Πάτερ ἡμῶν... Ὅτι σοῦ ἐστιν. 

Τὸ Ἀπολυτίκιον τοῦ ἉγίουἸωάννουτοῦ Χρυσοστόμου. 
Ἦχος πλ. δ΄. 

Ἡ τοῦ στόματός σου, καθάπερ πυρσὸς ἐκλάμψασα χάρις, τὴν οἰκουμέ‐
νην ἐφώτισεν· ἀφιλαργυρίας τῷ κόσμῳ θησαυροὺς ἐναπέθετο· τὸ ὕψος ἡμῖν 
τῆς ταπεινοφροσύνης ὑπέδειξεν. Ἀλλὰ σοῖς λόγοις παιδεύων, Πάτερ Ἰωάννη 
Χρυσόστομε, πρέσβευε τῷ Λόγῳ Χριστῷ τῷ Θεῷ, σωθῆναι τὰς ψυχὰς ἡμῶν. 

Τὸ Κοντάκιον αὐτοῦ. 
Ἦχος πλ. δ΄. Τὴν ὑπὲρ ἡμῶν. 

Ἐκ  τῶν  οὐρανῶν,  ἐδέξω  τὴν  θείαν  χάριν,  καὶ  διὰ  τῶν  σῶν,  χειλέων 
πάντας διδάσκεις, προσκυνεῖν ἐν Τριάδι τὸν ἕνα Θεόν· Ἰωάννη Χρυσόστομε, 
παμμακάριστε ὅσιε,  ἐπαξίως εὐφημοῦμέν σε· ὑπάρχεις γὰρ καθηγητής, ὡς 
τὰ θεῖα σαφῶν. 

Δόξα. 
Κοντάκιον τοῦ ΤιμίουΠροδρόμου. 

Ἦχος β΄. Τὰ ἄνω ζητῶν. 
Προφῆτα Θεοῦ, καὶ Πρόδρομε τῆς χάριτος, τὴν Κάραν τὴν σήν, ὡς ῥόδον 

ἱερώτατον, ἐκ τῆς γῆς εὑράμενοι, τὰς ἰάσεις πάντοτε λαμβάνομεν· καὶ γὰρ πά‐
λιν ὡς πρότερον, ἐν κόσμῳ κηρύττεις τὴν μετάνοιαν. 

 
Καὶ νῦν. Θεοτοκίον. Ἦχος α΄.  

Τῇ πρεσβείᾳ, πάντων τῶν Ἁγίων καὶ  τῆς Θεοτόκου,  τὴν σὴν εἰρήνην, 
δὸς ἡμῖν, καὶ ἐλέησον ἡμᾶς, ὡς μόνος οἰκτίρμων. 

 
Κύριε, ἐλέησον (ιβ΄). Δόξα ... Καὶ Νῦν ... 

 
Τὴν τιμιωτέραν τῶν Χερουβείμ, καὶ ἐνδοξοτέραν, ἀσυγκρίτως τῶν Σε‐

ραφείμ, τὴν ἀδιαφθόρως, Θεὸν Λόγον τεκοῦσαν, τὴν ὄντως Θεοτόκον, σὲ με‐
γαλύνομεν. 

Ἐν ὀνόματι Κυρίου, εὐλόγησον, Πάτερ. 
Ὁ Ἱερεύς· 

Ὁ Θεὸς οἰκτειρήσαι ἡμᾶς, καὶ εὐλογήσαι ἡμᾶς, ἐπιφάναι τὸ πρόσωπον 
αὐτοῦ ἐφ’ ἡμᾶς, καὶ ἐλεήσαι ἡμᾶς. 

 
Ὁ Διαβαστής. 

Ἀμήν. Δόξα. Καὶ νῦν. Κύριε ἐλέησον, εὐλόγησον. (γ΄) 
Ἀπόλυσις 

 


